
TWR – KVINNUR VIÐ VÓN 

At sameina hjørtu okkara í bøn 

BØNARÁHEITANIR FYRI DESEMBER 2025 

 

1. Einligar mammur og kvinnur í Mongolia, sum búgva í bygdarsamfeløgum, 

stríðast fíggjarliga. Gud, lat tær fáa tilfar, venjing og virðilig størv, so tær við vón 

kunnu breyðføða familjuna. (Orðtøkini 31:17) 

2. Harri, grøð, ugga og styrk kvinnur í Niger, sum líða undir vantandi heilsurøkt, 

serliga kvinnur, sum eru við barn, og viðvíkjandi barsnburði. (Markus 5:34) 

3. Faðir, gev kirkjum og samkomum í Uruguai møguleika at veita hjálp og andaliga 

vegleiðing til sárbarar kvinnur, sum koma aðrastaðni frá til at arbeiða. Lat 

kærleika Tín endurspeglast gjøgnum fólk Títt. (1. Jóhannesarbræv 3:17-18) 

4. Faðir, lat øll foreldur í Tansania droyma um og síggja ávøkstin av framgongdini 

í útbúgvingini hjá døtrum sínum. (Orðtøkini 18:15) 

5. Harri, hjálp kvinnum í Rumenia at síggja sítt sanna virði og sín samleika í Tær. 

Tá kunnu tær liva við virðing í royndini at fremja vilja Tín. (2. Korintbræv 5:17) 

6. Í Suður Korea ynskja 64% av kvinnum yvir 20 ár at giftast. Gud, lat kirkjur og 

samkomur bjóða ráðgeving at hjálpa pørum at fyrireika seg til hjúnalag. 

(1.Mósebók 2:24) 

7. Harri, lat lógir verða gjørdar í Nigeria, sum geva kvinnum møguleika at fáa 

lyklastørv  í øllum løgum í stjórnini, har avgerðir verða tiknar. (Sálmur 37:5) 

8. Gud, ger enda á skaðiligu mentanini í Mauritania um barnagiftu og at gentur 

verða  lítið virdar, so at tær kunnu koma í skúla, fáa vísdóm og førleika, og finna 

vón fyri framtíðina. (Orðtøkini 1:5) 

9. Faðir, grøð ungar gentur í Niðurlondum, sum stríðast við lágt sjálvsvirði og líða 

undir etingarólagi. Lat upp eygu teirra, so tær síggja virði sítt í Tær. (Esaias 43:4) 

10. Faðir, vit biðja, at kvinnur í Kina fáa trygg, rættvís og týðandi størv. Lat 

lønarmunin steðga, mismun fáa ein enda, og dugnaskap verða fult virdan og 

løntan. (Orðtøkini 16:3) 

11. Gud, lat tær tilkomnu trúgvandi kvinnurnar í Dominikalýðveldinum miðvíst læra 

yngru kvinnurnar at grunda á Orð Títt sum verandi keldan fyri vón og trúgv teirra. 

(Josva 1:8) 

12. Kynsmunur verður gjørdur á kvinnum í Japan  bæði í politikki, búskapi, 

útbúgving og heilsu. Ger at fólk taka ímóti evangeliska boðskapinum og taka til 

sín bíbilsku virðini, so mannamunur fær ein enda. (Orðtøkini 2:6-10) 

13. Faðir, takk fyri samanhaldið og vinalagið, sum finst í lurtandi bólkunum í Mali. 

Signa og styrk hesar bólkar, sum koma saman at eggja og hjálpa hvør øðrum, og 

vaksa andaliga. (Matteus 18:20) 

14. Takk, Harri, at kvinnur í Finnlandi hava frælsi at útbúgva seg og hava mangar 

búskaparligar møguleikar. Harri, lat hetta henda í londum, har kvinnur ikki hava 

henda rætt. (Sálmur 143:1) 

15. Harri, lat strategisk sambond og avtalur verða framd av fyritøkum og stovnum, ið 

kunnu skapa størv til kvinnur í Paraguai. (Sálmur 90:17) 

16. Nógvar kvinnur í Eswatini nýta sínar andaligu gávur at hjálpa og styrkja hvør 

aðra. Gud, lat tær eggja hvør aðra og bera byrðar hvør hjá øðrum. (Galatiabrævið 

6:2) 

17. Faðir, lat kvinnur í Niger, sum hava tað trupult fíggjarliga, finna gevandi størv og 

fíggjarligt støðufesti. Lat inntøkurnar vaksa, so tær kunnu breyðføða seg og 

familjuna. (5.Mósebók 28:12) 

18. Harri, lat hvørja kvinnu í Ghana kenna virði sítt og samleika, at tær eru skaptar í 

mynd Tíni; gev teimum styrki at vinna á sosialum avmarkingum. (1. Mósebók 

1:27)  

19. Vit biðja fyri gentum  í Miðafrikalýðveldinum, sum ikki duga at lesa og skriva, 

og ikki vilja ganga í skúla. Gud, lat eygu teirra upp, so tær kunnu síggja ímóti eini 

betri framtíð. (Prædikarin 7:12) 

20. Lat upp dyrnar, Harri, fyri kvinnum á Fílabeinsstrondini, so tær kunnu fáa 

dygdargóða útbúgving og javnlíkar starvsmøguleikar, so tær kunnu gagnnýta síni 

evnir á fullgóðan hátt. (Orðtøkini 4:7) 

21. Gud, lat allar kvinnur í Kina fáa atgongd til dygdargóða heilsurøkt. Verj  mammur 

og døtur frá øllum illum, og signa bæði likam, sál og sinni teirra og familjuna, gev 

teimum góða heilsu. (3. Jóhannesarbræv 1:2) 

22. Harri, lat kvinnur í norður Kaukasus finna virði sítt í Tínum eygum, menna eitt 

sunt sjálvsvirði, og við dirvi liva í sannleika og virðing. (Orðtøkini 31:25)                                     

23. Faðir, takk fyri smálánini, venjing og arbeiðsskapandi framtøk, sum gera kvinnur 

í Burkina Faso førar fyri at breyðføða familjuna. (Kolossebrævið 3:23-24) 

24. Gud lat trúnna og kunnleikan vaksa hjá kvinnunum, sum lesa Bíbliuna og læra 

aðrar førleikar, sum tær kunnu brúka í lívinum, gjøgnum toymislimir okkara í 

Albania. (Efesusbrævið 3:16-19) 

25. Harri, veit skapandi hugflog og vegleiðing til yrkisvenjingarnar hjá 

bønarbólkunum á Sansibar og Pemba, sum kann gera tey før fyri at skapa inntøku 

til teirra grundleggjandi tørv. (Orðtøkini 2:6) 

26. Vit biðja teg, Harri, um at grøða kvinnur í Benin, sum hava fingið sálarligar løstir 

og lágt sjálvsvirði av sárum og av órættvísi, sum eru framd av foreldrum og 

monnum sínum. (Sálmur 139:14) 

27. Faðir, lat kristnar kvinnur í Bonaire veita hvørji aðrari gudgivin og lívgevandi 

vinarlag, sum gevur teimum tað trygga samfelagið, sum kvinnum tørvar.                         

(Prædikarin 4:9-10) 

28. Faðir, gev teimum, sum hava myndugleika í norður Nigeria, íblástur til at fáa í 

lag útbúgvingarmiðstøðir til vaksin og arbeiðsmøguleikar, ið koma kvinnum til 

góðar. (Filippibrævið 4:3) 

29. Sum kvinnur í Japan stríðast við at taka sær av familju, heimi og arbeiði, lat tær 

finna vón og gleði í Jesusi, og trívast í øllum lívsins viðurskiftum.                              

(Rómbrævið 15:13) 

30. Kvinnur í bygdasamfeløgum í Mongolia, hava mangan lítla útbúgving. Gud, vit 

biðja, at tær fáa møguleika at fáa meira kunnleika, læra at lesa og skriva, og gev 

teimum sjálvsálit til at kunna leiða í samfelagnum og samkomunum.                                  

(Orðtøkini 19.20) 

31. Lønarmunurin í Suðurkorea kemst oftast av, at steðgur kemur í yrkisleiðini hjá 

einari kvinnu, tá ið hon giftist, og av lægri umboðan í samvinnuleiðslu. Ger, at 

hesi viðurskifti  verða endurskoðað. (5.Mósebók 25:15) 

 ”Latið okkum tí við dirvi stíga fram fyri hásæti náðinnar, so vit kunnu fáa 

 miskunn og finna náði til hjálp á rættari tíð!”  (Hebrearabrævið 4:16) 

 

At ávirka sálir hjá kvinnum í Senegal 

eftir Cisse Leaman Zeinab, samskipara í landinum Senegal 

og Sphiwe Nxumalo-Ngwenya , økis samskipara í Afrika 

 Senegal er eitt land vestast í Afrika út ímóti Atlantshavinum og hevur ríka mentan og siðvenju. 

Høvuðsstaðurin, Dakar, er á Cap-Vert hálvoynni, sum er tað vestasta staðið á afrikanska 

meginlandinum. Senegal  er 197.000 ferkilometrar (uml. 76.000 square miles) til víddar, og í 

2025 búðu 18,9 milliónir fólk í landinum.  Senegal er víðagitið fyri sína virknu siðvenju, har 

muslimar, kristin og upprunafólk við sínari mentan búgva saman í sátt og semju. Senegal heldur 

fast við sítt støðufesti og síni tjóðartekin sum t.d. baobab-træið og leyvuna, sum umboða styrki 

og reystleika. 

Í hesum fjølbroytta landi, hava senegalesiskar kvinnur tó áhaldandi avbjóðingar. Gentur í 

Senegal møta ovurhonds avbjóðingum, ið forða fyri framtíð teirra. Kvinnu-umskering (FGM) 

og harðskapur orsakað av kynsmuni verða framvegis framd, og hetta eru ein álvarslig hóttan 

fyri heilsu og vælferð hjá gentum.  

Sambært UNICEF eru 1,8 milliónir barnabrúðrar í Senegal; ein av trimum ungum kvinnum 

varð gift, áðrenn tær fyltu 18 ár. Av hesum ungu brúðrum vóru 422.200 gentur giftar, áðrenn 

tær vóru 15 ár. Eisini verður sagt, at nærum 2 milliónir av gentum og kvinnum hava fingið 

kvinnu-umskering. Til samans eru 25% av gentum og kvinnum farnar ígjøgnum henda siðin. 

Kristni minnilutin í Senegal – umleið 3,6% av íbúgvunum ella umleið 700.000 fólk – møtir 

eisini hesum avbjóðingum. Sjálvt í einum sum heild tolsomum samfelagi, kunnu kristnar 

kvinnur verða kúgaðar, so at tað avmarkar tær í at siga frá síni trúgv og í at taka lut allastaðni í 

samfelagnum. 

TWR Kvinnur við Vón stuðla kvinnunum í Senegal gjøgnum bønarbólkar, sum geva teimum 

andaliga styrki og samfelag. Leiðarar okkara ynskja at náa næsta ættarlið við vón og grøðing í 

Jesusi, og royna tí eisini við ymsum skapandi evnum at fáa yngri kvinnur við. Hesir bønarbólkar 

eru trygg støð fyri kvinnur í øllum aldri, har tær stimbrast andaliga og kensluliga mitt í lívsins 

mótgongd og roynslum so sum misnýtslu og fátækdømi. Gjøgnum trúartænastuna hjá TWR 

Kvinnur við Vón og bønarsamanhaldi kunnu tær krøkja seg í vissuna um, at tær eru ikki 

einsamallar. 

Hóast tað ikki eydnast gjøgnum verðsligar skipanir at broyta teirra lívsstøðu, kann Orð Guds - 

boðað gjøgnum átøk hjá TWR Kvinnur við Vón, bjóða teimum æviga umbroyting. Í Kristusi 

finna tær vón, kærleika og vegleiðing til at kunna megna dagligar avbjóðingar, og tað, sum 

hevur størstan týdning, er, at tær kunnu fáa ævigt lív og samfelag við Skapara sín. 

 

Undirvísa, lívga, útgera kvinnur til at læra, biðja, lurta, vaksa og geva 

 

 

    KVINNUR VIÐ VÓN 

           twrwomenofhope.org 

 

Eeva Vӓhӓsarja: ”Høvuðsstuðulin undir øllum kristiligum arbeiði er bøn”  

Fíggjarstuðul:  

EvR (Evangeliska Røddin) hevur konto í Betri Banka nr. 9181 000 533 7145  

til at flyta pening tilskilað til TWR (Trans World Radio).  

Allur stuðul, sum kemur inn á hesa konto fer óskerdur til arbeiðið hjá TWR.  

TWR PO Box 12, 82002 Bratislava 22 – Slovakia –– twre@twr.org 

 

Viðmerking: 

Í Senegal virka nú hesir føroysku trúboðarar gjøgnum annan trúboðarafelagsskap:  

Lív Poulsen í Tongia og hjúnini Marion og Hans Arni Jensen í Dakar.  

 

Gleðilig jól og eitt av Harranum signað nýggjár 

mailto:twre@twr.org

